
Lost but not forgotten,

from the dark heart of a dream



BRUCE SPRINGSTEEN


I




Først etter at han er død, gir eg han eit kjærteikn. Eg lener meg over han der han ligg i den kvite senga, og stryk han, varsamt, med utsida av den høgre handa stryk eg han over den framleis varme kjaken. Eg kjenner dei stive grå skjeggstubbane hans raspa lett mot den kjenslevare mjuke huda mellom dei inste og midtarste knokane på utsida av fingrane. Varsamt, og heilt roleg, i langsame små drag, stryk eg utsida av fingrane mine mot den framleis varme venstre kjaken til far min. Stryk og stryk.

Så det er slik han kjennest ut, far min, tenker eg og fortset den langsame varlege strykinga mot kjaken hans, skiftar over og stryk han like eins over den høgre kjaken. Vil ikkje gjøra forskjell. Kjenner den gamle huda hans mot fingrane mine.

Han er blitt så rein, så gjennomskinleg der han ligg. Då vi kom inn i rommet, etter at han var blitt stelt av den mørkhåra sjukesøstera, som har vaska han, tatt på han rein blå kreppa skjorte og sett inn att gebisset som han har vore utan dei siste dagane, er det som om eg ser onkelen hans i han. Det første eg tenker då eg ser den nystelte far min, er at det er onkelen hans som ligg der.

Det er lett å sjå kven han slektar på, tenker eg.

Eg ser ingenting av far hans, besten, i han, berre mor hans og onkelen hans.

Då søster mi og bror min har reist heim, blir eg verande att på sjukehusrommet med den døde far min. Eg får ikkje til å riva meg laus. Det er så mye eg skulle sagt han. Så mye eg skulle vist han.

Vi budde under det same taket i meir enn tjue år. Men det er som om vi aldri blei kjende med kvarandre.

Ofte tenker eg på kvifor det blei slik. Korleis det blei slik. Var det noe eg kunne gjort annleis? Var det noe han kunne gjort annleis? Var det noe mor kunne gjort annleis, som kunne ført far og meg saman?

Det kjem eg aldri til å få noe svar på. No er han ikkje meir. Far min er ikkje meir. Og det er først no, når han ikkje meir er til, at eg vågar å strekka meg fram og gi han eit kjærteikn. Det er først no eg vågar å stryka handa lett mot kjaken hans. Først no vågar eg å ta på far min. No når han er død, vågar eg.

Kvifor våga eg ikkje å gjøra dette mens han levde, spør eg meg sjølv, og eg veit i det eg stiller meg dette spørsmålet, at det er for omfattande, for uoversiktleg og umulig å gi eit fullgodt svar. Kvifor var denne kjærleikshandlinga umulig for meg mens far framleis var i live? Kva var det som hindra meg, som stengte oss? Og eg finn ingen gode svar, berre nye spørsmål finn eg, haugar av nye spørsmål kjem rasande mot meg der eg sitt med den døde far min og spør meg kvifor eg ikkje kunne gi han eit kjærteikn mens han levde. Kvifor var det for vanskeleg? Kvifor var det farleg? Kvifor var det så utenkeleg umulig? Kvifor var vi ikkje nær kvarandre mens vi begge stod oppreist?

Var eg aldri viktig for deg, far? spør eg den døde lekamen. Eg veit at eg ikkje får svar, men eg spør likevel. Ut i det tomme rommet spør eg: Var eg aldri viktig for deg, far? Kvifor tok du meg ikkje inn? Kvifor var det berre bror min og søster mi som fekk plass i hjarta ditt mens det enno var liv i det, mens det framleis dunka og slo, pumpa blod ut i lekamen din og gjorde hendene og kjakane dine raude og varme, ikkje bleike og langsamt kjøligare, som no? Kvifor gjorde du ikkje plass til meg òg?

Den første dagen på sjukehuset var vi mange; barn, svigerbarn og barnebarn. Alle var vi der. Den siste dagen er det berre søster mi, bror min. Og eg.

Det er vi tre som er der med han den siste stunda. Då han går, er han omgitt av dei aller nærmaste, som det heiter. Søster mi, bror min. Og eg. Eg, som ikkje er sikker på om eg hører til mellom dei nærmaste. Eg er mellom dei nærmaste i kraft av blodsbandet, i kraft av arv og genetikk. Eg ber vidare fars gen. Litt av veremåten, kjenslene hans og ein ørliten sleik av historia hans, er eg vel òg berar av. Men er det nok til å karakterisera meg som ein av dei aller nærmaste? Eg kjenner det ikkje slik. Er ikkje trygg på det. Det er som om eg ikkje har rett til å vera der. Som om eg skulle ha overlate åstaden til søster mi og bror min. Late dei få vera åleine om det. Dei aller nærmaste. Men eg, då? Kva er min plass der? Eg er eldstegutten. Den førstefødte. Odelsgutten. Han som skulle bera farsarven vidare. Eg kjenner det ikkje slik. Slik skulle det aldri bli. Slik blei det aldri.

Som ung mann hadde eg forbanna meg på at eg aldri skulle bli slik som far min. Eg skulle aldri bli fabrikkarbeidar. Eg skulle aldri lata fabrikken bestemma over livet mitt. Eg skulle aldri bli ein slik som han. Ein som blei borte.

Det var akkurat slik eg blei. Eg blei også borte. Lik far min blei eg òg borte. Eg blei borte for far min. For bror min blei eg borte. For søster mi blei eg borte. For oppvekstvennene heime i gata vår blei eg borte.

Verst av alt. Eg blei borte for mine eigne søner.

Noe i meg vil ha meg til å skriva: Verst av alt. Eg blei borte for meg sjølv. Men eg veit det er ein bløff, ei løgn, ei fråviking. Eg veit at det er rein feigheit som får meg til å villa tenka at det verste av alt er at eg blei borte for meg sjølv. Det er ei forbanna feig løgn. Det er moderne pseudopsykologi som får meg til å villa tenka desse setningane så fulle av løgn: Verst av alt. Eg blei borte for meg sjølv. Forbanna sprøyt. Det er ei grov fråviking av det som er det viktige i livet mitt.

Det viktige er: Eg mista far min. Slik han mista meg. Eg mista sønene mine. Slik dei mista meg.

Eg er snart 50 år. Langt over halvparten av det eg kan venta å bli gitt av levetid, er eg. Ofte seier eg til meg sjølv at eg er midt i livet, at eg er ein middelaldrande mann. Det er eg ikkje. Eg er langt over det. Eg får ikkje så mange fleire sjansar til å gjøra det. Eg må gjøra det no, seier eg til meg sjølv. Utan fleire dikkedarar må eg kasta meg ut i det. Finna ut av dette som eg har verka med så lenge.

Far min blei 65 år. Før han blei far hans 59. Sjølv er eg 49 år når eg skriv desse orda. Snart 50. Langt over middelalderen. Viss eg blir 6 år eldre enn far, blir eg 71. Viss eg blir 6 år mindre enn besten, blir eg 53. Eg veit ikkje korleis dette reknestykket går. Framover? Bakover? Opp? Ned? Alt eg veit, er at det ikkje finst garantiar.

Eg kan detta om no. Akkurat no kan nornene ha bestemt at livstråden min skal klippast over, eller i natt, i morgon, i overmorgon, neste veke, om ein månad, om eit år. Lite veit mennesket, stod det på den vesle runerista pinnen dei fann under golvet ved restaureringa av Bryggen i Bergen. Slik er det. Vi veit lite. Vi kjenner ikkje timen, står det i skrifta. Men vi veit at den kjem. Uavvendeleg kjem den timen som er vår. Då er det ingen veg attende. Då bør ein ha gjort det ein kan for å ha ordna sitt bu.

Er det det eg gjør no? Ordnar eg mitt bu? Er det det dette handlar om? At eg ordnar buet mitt? Gjør opp status etter 50 års levetid?

Gjør eg det som overlevering, som oppsummering, eller gjør eg det som reinsking, som katarsis, som avslutning før eg går vidare til noe anna? Vil eg lukka denne boka og starta på noe nytt? Vil eg?

Eg må sirkla inn staden der det brenn. Døden. Livet. Det altfor korte livet. Alle tings forgjengelegdom. Kjensla av at alt blir borte for meg. Kjensla av at alt blir tatt frå meg. Kjensla av at eg heile tida mistar.

Som ung kjende eg det som om eg heile tida blei gitt noe, som om eg tok imot, som om livet kom med gåver til meg. Eg kjende det som om eg heile tida vann eit eller anna eg ikkje riktig visste kva var. Men eg vann. Det var ei sikker kjensle. Det var ei god kjensle.

Dei siste ti åra, etter at eg fylte førti, eller, i grunnen, frå eit par år før eg fylte førti, var det som om denne prosessen brått snudde seg. Det eg før hadde tenkt på som vinst, som utvikling, som framsteg, som sigrar, ja, lat meg bruka det ordet, det eg før hadde tenkt på som sigrar, snudde seg brått mot meg og såg ut som tap. Frå å vera ein som hadde sett på seg sjølv som ein vinnar, ein av dei som fekk det til i livet, begynte eg plutseleg å sjå på meg sjølv som ein tapar, som eit offer, som ein av dei som ikkje fekk det til. Som ei feilvare, ein av dei som blir skilt ut av den store produsenten og kasta på skraphaugen.

Eg var 36 år, nesten 37, då det skjedde. Midt i livet. Fram til dess hadde eg alltid tenkt at eg var på veg oppover. Framover. At livet mitt var framgang og oppstiging. Men her i denne byen begynte det å snu. 36 år gammal, nesten 37, begynte eg på ei omvurdering av alle verdiar. Det som eg før hadde halde for rett, begynte eg no å halda for falskt. Og det som eg til dess hadde halde for falskt, begynte eg å tenka på som rett.

Eg begynte å falla.

Som trettiseksåring begynte eg å falla. Var det då det begynte? Forfallet? Snudde livet mitt her, i denne byen, då eg var trettiseks? Hadde eg fram til dess heile vegen hatt ei framdrift? Vore på veg ut i verda? Ut i livet? Bort frå Odda? Bort frå fabrikkarbeidet? Bort frå far min?

Det var her eg første gong lengta heim. For første gong lengta eg heim. Eg var blitt trettiseks år. Nesten trettisju. Midt i livet. Og eg lengta heim. Det var det eg gjorde. Lengta etter Odda. Etter språket, humoren, måten å snakka på, vera på, gå på. Måten å vera odding på.

Aller mest lengta eg etter far min. Etter at han skulle sjå kven eg var. At han skulle anerkjenna meg som son sin, den førstefødte, den eldste, hans kjøtt og blod. Eg lengta etter at vi skulle finna saman. Og eg visste at det var umulig. At det var gått for langt. At eg var blitt den bortkomne sonen. At vegen heim var stengt for meg.

Likevel lengta eg heim. Heim til det som kunne ha vore. Kanskje òg til det som hadde vore, men mest av alt lengta eg til det som kunne ha vore.

Kanskje var eg som elefantane i eventyret, i fabelen, som søker heim for å døy? Eller som opolaksen, laksen frå elva som renn gjennom Odda, som fossar seg ned frå Sandvinsvatnet mot havnebassenget, som skiller det gamle jordbruksodda frå industriodda, opolaksen som kjem heim for å gyta, som kjem inn fjorden, inn frå havet, som vil formeira seg, spreia gena sine, med livet som innsats vil opolaksen føra slekta vidare, den staute opolaksen som har kjent salt hav, mindre salt fjord, og, til sist, attende i ferskt brevatn i fødeelva, opoelva, elva som skiller mellom før og no, mellom før og etter.

Eg ville heim. Men kunne det ikkje. Er det difor eg støtt kjem attende hit til denne byen? Tilbake til vendepunktet. Tilbake dit livet mitt snudde og eg møtte meg sjølv i døra. Tilbake dit fallet mitt begynte.

insertSpan.js
// Small Javascript that will insert a span-element into every header 
// and paragraph element to trick the iPad/iBooks into centering text.
// See http://infogridpacific.typepad.com/using_epub/2010/10/dirty-little-hacks-in-epub.html
function setSpanIGP(){
  var clsElementList=document.getElementsByTagName('p');
  setSpaninPara(clsElementList);
}

function setSpaninPara(pClassList){
  for(i=0;i<=pClassList.length;i++){
    if(pClassList[i]){
      var para_html=pClassList[i].innerHTML;
      para_html='<span>'+para_html+'</span>';
      pClassList[i].innerHTML=para_html;
    }
  }
}

function init(){setSpanIGP();}

window.onload=init;

